Моңлы халыкның илһамлы баласы
(Халкыбызның мәшһүр җырчысы Илһам Шакиров иҗатына багышланган әдәби-музыкаль кичә)
Гөлсөяр МИФТАХОВА,
Кукмара районының Г.Гарифуллин исемендәге Сәрдекбаш урта мәктәбенең музыка укытучысы
Максат. Укучыларны Илһам Шакировның тормыш юлы һәм иҗаты белән таныштыру, җырчы репертуарындагы җырлар аша балалар күңелендә милли моң-көйләребез белән кызыксыну, аларга хөрмәт тәрбияләү.   

Кичә барышы
(Кичә буласы залга интерактив такта, И.Шакиров портреты эленә. И.Шакиров язмасында «Татарстан – минем республикам» (Н.Дәүли шигыре, С.Садыйкова көе) җыры яңгырый. Бәйрәмчә киенгән укучылар чыга.)
1 нче укучы.
Таң атканда авыл урамыннан 

Җырлап кайта егет солтаны.

Күп егетләр арасыннан халкым

Танып алды үзенең Илһамын.

2 нче укучы.   

«Әллүки»ләр, «Зиләйлүк»ләр кайта

Сихәт алып синең җырлардан!

Җырлый-җырлый кайта Кол-Галиләр,
Болгар калка шаңлы чорлардан.

Идел сыман иркен халкым рухы

Керә җанга синең җырыңнан.

3 нче укучы.
Күктән иңгән изге фәрештә син, 

Тургае син газиз халкымның.

Җырга гашыйк мең-мең йөрәкләрнең
Сүндермисең утын-ялкынын.

4 нче укучы. 

Син – безнең иҗат рухыбыз,

Син – безнең илһамыбыз.

Җыр илендә, моң илендә
Патшабыз һәм ханыбыз! 
5 нче укучы. Бүгенге кичәбез Россиянең һәм Татарстанның халык артисты, җөмһүриятебезнең Г.Тукай исемендәге Дәүләт бүләге лауреаты, «Алтын Аполлон» бүләге иясе, мәшһүр җырчы Илһам ага Шакировка багышлана.  
6 нчы укучы. Ул әсир иткән залларда яңгыраган алкышларны бергә тупласаң, Ниагара шарлавыгына тиң кодрәтле ташкын-күкрәү хасил булыр иде. Ходай биргән сәләтен ул, тамчысына кадәр халыкка биреп, ләззәтле алкышларга коенган һәм иҗат эшенең газаплы да, татлы да мизгелләрен аз кичермәгәндер. Ул – кичәге, бүгенге, киләчәкле Илһам! 

(И.Шакиров башкаруында «Сәфәр» (Г.Зәйнәшева шигыре, халык көе) җыры яңгырый.)
1 нче укучы. Илһам Шакиров җырга-моңга бай Сарман төбәгендә, урман кочагында сыенып утырган  Яңа Бүләк авылында, иген игеп игелекле көн күреп яшәүче  Гыйльметдин белән Нуриәсма гаиләсендә алтынчы бала булып дөньяга килә. Теләнче Тамакта урта мәктәпне тәмамлагач, Казан музыка училищесына укырга керә. I курста башлангыч музыка белемен үзләштергәч, консерваториягә күчә. Студент елларында ук радио аша чыгышлар ясый, тамашачының йөрәгенә үтеп керердәй җырлары белән таныла.

2 нче укучы. Илһам мәктәптә бик яхшы укый. Ятлаган шигырьләрне бик матур итеп сөйли. Кирәк булса, җырлап та җибәрә. Сәхнәгә беренче тапкыр сугыш чорында Чыршы бәйрәмендә чыга. Сыйныфташлары аңа: «Син җырлаганда әнкәйләр елап утырдылар», – дигәч, Илһам бик уңайсызлана, «Болай да хәсрәтле әниләрне елатканмын бит»,  дип кайгыра. 

3 нче укучы. Илһамның әтисе Гыйльметдин авылның оста куллы бердәнбер тимерчесе була. 1937 елның караңгы бер төнендә аны алып чыгып китәләр. Шул китүдән әти кеше, алты баласын ятим итеп, мәңгегә югала.

4 нче укучы. Ачлык, ялангачлык гаиләнең үзәгенә үтә. Кычыткан, алабута ашап, үзләре үргән чабаталарын күрше авылга алып барып, бәрәңгегә алмаштырып, курка-курка коелган башак җыеп, очын-очка ялгап яши алар. Нуриәсма апа балаларын аякка бастыру өчен бөтен көчен, сәламәтлеген кызганмый. Илһамның җырлау сәләте дә әнисе ягыннан икән. Нуриәсма апаның тавышы шулкадәр моңлы, матур булган. Барлык сынауларны узарга җыр ярдәм иткән аларга.

(«Әниемә хат» җыр башкарыла.)
1 нче укучы.  

Илһам бирә икән кем Илһамга?

Шундый моңлы аның тавышы!

Халык белән тулган заллар тарта,

Киң кырларга җәелә сагышы.

2 нче укучы. 

Илһам җырлый, җырлар әсир кыла,
Рухландыра яшьне, картны да:

Нәфис татар моңы яңрап тора, –
Игелеккә күңел тартыла.

3 нче укучы.  

Илһам Шакиров ул – халык улы,

Халык моңы, халык йөрәге.

Татар халкы аны үз итте дә,

Йөрәгенә салып йөретте.

4 нче укучы.
Җырларыңнан илһам җыя-җыя,
Карурманнар аша үтәбез.

Шатлык, хәтта кайгы килгән чакта

Җанда шушы моңны йөртәбез.

5 нче укучы.
Идел буе каеннарын назлап, 

Күпме моңлы җырлар җырлады.

Җыры белән илне нурлады ул, 

Туган халкыбызны зурлады. 

6  нчы укучы.
Идел буе каеннары гашыйк
Илһам Шакировка барсы да.

Алар җитәкләшеп биеп килә, 

Җырлап килә аның каршына.

(«Идел буе каенннарына» (Ә.Ерикәй шигыре, И.Шакиров көе) җыры башкарыла.) 

1 нче укучы. 1960 елда Казан дәүләт консерваториясен тәмамлап, Г.Тукай исемендәге Татар дәүләт филармониясендә эшли башлый. 

2 нче укучы. Барыннан да элек, ул татар халык җырларын оста башкаручы буларак таныла. «Кара урман», «Гөлҗамал», «Сибелә чәчәк», «Әллүки», «Тәфтиләү», «Бик еракта идек без» кебек халкыбызның күңел җәүһәрләре белән халык күңелен бик тиз яулап ала. 

3 нче укучы. Илһам Шакиров халык җырларын башкару белән генә чикләнми, аларны җыюга һәм популярлаштыруга да зур әһәмият бирә. Аның тырышлыгы нәтиҗәсендә онытылыбрак торган халык җырлары яңадан җырлана башлый. 

 4 нче укучы. Зур талантлы җырчы үзе дә көйләр яза. Ул – «Гөлмәрьям», «Очрашу җыры», «Идел буе каеннары» кебек үзенчәлекле ритмик көйләрнең авторы.

(«Дим-дим» дигән татар халык җыры башкарыла.)
1 нче укучы. Илһам абый Шакиров бик күп укый. Аның өе тулы китаплар. Өстәлендә Тукай китабы һәрдаим тора. «Мин Тукай китапларыннан  сорауларыма җавап табам», – ди ул. «Халыкны моң белән дин тоткан. Шуны сакласак, татар халкы бетмәс», – ди Илһам Шакиров. 

2 нче укучы. Халык шагыйре С.Хәким болай дип язды: «Илһам Шакиров – чын талант, халык улы. Тукай исән булса, башыннан сыйпар иде аның».
3 нче укучы. Язучы, галим, халык академигы Нәкый Исәнбәт болай дип язды: «Татар җырчылык тарихында үзенә аерым эз һәм мәктәп тудыра алган җырчыларыбыз күп түгел. Шулар арасында халыкта аеруча зур мәхәббәт һәм дан казанганы, әлбәттә, Илһам Шакиров».

4 нче укучы. Атаклы пианист, композитор, Мәскәү консерваториясе профессоры Александр Гольденвейзер 1959 елда Илһам Шакировның җырлавын Чайковский залында тыңлап таң кала һәм янәшәсендәге Нәҗип Җиһановка болай ди: «Какое чудо вы к нам привезли!»
5 нче укучы. Илһам Шакировның 70 яшьлек юбилее уңаеннан Дәүләт Советы карары белән «Татарстан Республикасы алдындагы казанышлары өчен» орденының беренчесе аңа тапшырыла. Ул чактагы Президентыбыз М.Шәймиев үз чыгышында болай диде: «Безнең буын бәхетле буын булды, чөнки без аның иҗатын ишетеп, аның үзе белән аралашып яшибез. Иҗатың аша син күпләр эзләгән «Нәрсә ул моң?» дигән сорауга җавап бирдең һәм шуны халыкка җиткерә белдең. Татар моңына маяк куйган шәхес син!»
(«Ай, былбылым» дигән татар халык җыры башкарыла.)
1 нче укучы. 
Илһам Шакировка ничә яшь соң?

Нинди уйлар аның башында?

Халык яшәгәндә – яшәр моңы,

Илһамыбыз – халык яшендә.

2 нче укучы.
Борынгы да үзе..... Киләчәк тә...

Тоям шул чишмәнең кипмәсен.

Һәр кешенең йөрәгенә һәр көн

Илһам килсен, Илһам китмәсен!

3 нче укучы.
Алар безнең,  яңа бу заманның 

Иң алдынгы сәнгать батыры!
Шигърияттә – Тукай, музыкада – Сәйдәш, 

Сәхнәләрдә – Илһам Шакиров.

(«Туган тел» җыры башкарыла. 

Интерактив тактада Илһам Шакировка багышланган слайдлар күрсәтелә.)
(Сценарий өчен төрле елларда басылып чыккан газета-журнал материаллары, Ш.Маннапов, Г.Зәйнашева, Н.Арсланов, Г.Рәхим, И.Юзеев шигырьләре кулланылды.)
